
ХiТРЫ НАСТАЎНiК

Вучу беларускаму слову,
павазе да продкаў вучу.
Кажу пра Скарыну і Цётку,
аб лёсе Купалы — маўчу.

Эдуард Акулін

Настаўніцкі стаж хоць не велькі,
Ды ёсць што успомніць і мне:
Прыехала ў школу праверка
І сходу чамусь — да мяне.

— Якая ў вас тэма?
— Купала...
Ну, лепш бы я «Колас» сказаў.
Пра Коласа знаў я нямала,
Пра Янку ж — не ўсё яшчэ знаў.

Былі хто ягоныя продкі,
Як быццам ніколі не чуў.
Кажу пра Скарыну і Цётку,
Пра Янку ж Купалу — маўчу.

І толькі я Вязынку ўспомніў,
Ад поту, здаецца, узмок, —
Званок празвінеў гучназвонны,
Такі выратоўны званок.

Стаяў, нібы вучань няздатны,
І думаў: бяда не міне.
Сказаў правяральшчык: «Выдатна!» —
І прэмію выдалі мне...

Вучу беларускаму слову,
Павагі да продкаў прашу,
Ды больш не пайду ў тую школу —
Лепш песню ці верш напішу.

ПЛЯШКА НА ДВАiХ

Барвяны верасень, як пляшка
З густым настоеным віном.

Раіса Баравікова

У сподзе рака зіхацела,
Як пляшкі парожняе цела.

Леанід Дранько-Майсюк

Ой, што было, — ўявіць няцяжка,
Хоць сёння і здаецца сном.
Барвяны верасень і пляшка
З густым настоеным віном.

Канечне, мала: два паэты —
І толькі пляшка на дваіх.
Ну, хоць бы дзве — былі б сюжэты
Яшчэ і для наступных кніг.

ПАКiНЬ ХОЦЬ 
«ЛЮДЗiІ НА БАЛОЦЕ»!

«Нарачанскія сосны»
«Жураўліны крык»
«Лясная песня»
(Назвы вершаў Міхася Башлакова)

А я тут жыву, а я тут,
Дзе завеі звівае снежань.

Міхась Башлакоў

Ох, не пагладзяць па галоўцы,
Калісь наб’юць табе гузак
І Танк, і Быкаў, і Русак
За ўсе, што ўзяў ты, загалоўкі.

І Мележ сцішыцца ў самоце:
Калі бярэш, то меру знай:
«Завеі. Снежань» — забірай,
Але ж не «Людзі на балоце»!

Пра аЎтара

Вядомы паэт i перакладчык Мікола 
(Мікалай Віктаравіч) Шабовiч нарадзіўся 
4  студзеня 1959  года ў  вёсцы Бадзені 
Мядзельскага раёна Мінскай вобласці. 
Скончыўшы філалагічны факультэт 
Мінскага дзяржаўнага педагагічнага 
інстытута імя М.  Горкага  (1981), 5  гадоў 
настаўнічаў у Шыпкоўскай васьмігадовай 
школе на Вілейшчыне. Пасля заканчэння 
аспірантуры  — выкладчык роднай мовы ў  Беларускім 
дзяржаўным педагагічным універсітэце імя Максіма 
Танка. Кандыдат філалагічных навук, дацэнт. Працаваў па 
сумяшчальнiцтве (1992–2002) загадчыкам літаратурнай часткі 
Мінскага абласнога драматычнага тэатра ў Маладзечне.

Першы верш змешчаны ў мядзельскай раённай газеце 
«Нарачанская зара» (1976). Аўтар зборнікаў: «Каб вымавіць: 
«Люблю!» (у калектыўным зборніку «Крыло» (1984), «Дом» 
(1996), «Яшчэ пакуль не лістапад» (1996), «Падары мне сваю 
адзіноту» (2002), «Мая надзея» (2006), а таксама кнігі гумару 
«Хор болей не спявае» (2008), уганараванай Рэспубліканскай 
літаратурнай прэміяй «Залаты Купідон». На вершы Міколы 
Шабовіча напісана больш за 170 песень, некаторыя з іх 
выконваліся на Нацыянальным фестывалі беларускай песні 
і паэзіі ў Маладзечне і на «Славянскім базары» ў Віцебску, 
гучалі па беларускім тэлебачанні і радыё.

Член Саюза пісьменнікаў Беларусі з 1998 года. Старшыня 
секцыі сатыры і гумару СПБ. Жыве ў Мінску.

